
59

Là ô veddeiva in regioîn, dov’en compreise

Tribù diverse, che sentî parlâ

Diverse lingue e non da-i atre inteise,

Corrî miggiæa de migge pe portâ

Con giavotte infinite e cûrve esteise

Un immenso tribûto d’ægua a-ô mâ

Fiûmmi, i quæ atri fiûmmi ne-ô so gio

Con immenso tribûto han inrichio.


60

Fiûmmi grandiosi, in paragon di quæ

Son povei rien, son miseri canali

L’Ebro, ô Po, ô Tago tanto rinomæ,

Di quæ parte non han ne-ô mondo eguali,

Se ô Nilo, ô Volga e ô Gange n’eccettuæ

O Danubio e pochi atri, e atri son tali

Che ciù grandi de lô no ne rinsaera

Ne-ô so vasto recinto tutta a tæra.


61

Là ô veddeiva l’Amazone fra quanti

Ha tributarii ô mâ, primmo in ricchessa

D’ægue, e in scene magnifiche e varianti,

Aôa largo avanzâse e con lentessa

Maestosa e atta e propizia a-i naviganti,

Aôa quæxi chinôu dä so grandessa

Fosco, streito, serrôu fra schêuggi enormi

Mêu che a natûa a gh’ha dæto, orridi e informi.


62

Poi de nêuvo allargâse e finalmente

Con piena[sic] d’ægua ampia e voluminosa

Pagâ tribûto a-ô mâ sdegnosamente

Con veemenza superba e strepitosa,

E portâ nell’Oceano uña corrente

Pe çentanæa de leghe rovinosa,

Contro da quæ se pêu solo schermî

Di ciù abili mainæ l’arte e l’ardî.

